Skånevik Sokneråd          Årsmelding 2006
Året 2006 er gått over i historia  som eit jamt godt arbeidsår for soknerådet og i kyrkjelyden.

Det er første året i perioden 2006-2009,  og soknerådet har vore desse:

· Laila Engdal

· Eli Garvik, nestleiar
· Magny Lygre

· Liv Tungesvik, leiar
· Dag Vigleik Johnsen

· Terje Ness

· Første vararepresentant, som alltid møter: Bjørg Astrid Sævareid

· Dei andre varamedlemene er: Rudi Hereide, Hjørdis Sævareid, Per Terje Tveiten og Audny Jespersen

· Geirulf Grødem er den geistlege representanten i vårt sokneråd.

I fellesrådet sit frå vårt sokneråd:  Terje Ness og Laila Engdal

Soknerådet har hatt  11 møte i året,  og hatt føre  84 saker. Møta i april og september var felles med Etne Sokneråd,  eit i Etne og eit i Skånevik.
Ei av sakene soknerådet har hatt føre,  er Stat-kyrkje-høyringa.  Der gav  soknerådet ihausten 2006 ei høyringsfråsegn.  Og i sak vart det det same som Bispedømerådet og Kyrkjerådet  landa på,  nemleg den mellomløysinga som tilrår at kyrkja vert ei lovforankra folkekyrkje.

Sokneprest og kapellan har vore dei same heile året, Jens Olav Mæland og Geirulf Grødem likeså kyrkjeverje, Harald Sirnes,  og kyrkjegardsarbeidar, Kjell Harald Hardeland. og 
Siri Eikemo  i delstilling som barne- og ungdomsarbeidar.  
Første halvdelen av 2006  var Solveig Sørheim organist,  ho var då og leiar for kyrkjekoret i Skånevik.  Ho er ung og vil studera,  derfor forlet ho oss  til sommaren.  Resten av året hadde me ingen fast organist.  Her i Skånevik er det Lars Eirik Tjelflåt frå Åkra som mest  har hjelpt oss med organisttenesta og med kyrkjekoret,  og det har me sett stor pris på.
Nokre dagar før året var ute,  kom den nye polske organisten, Krystof Ulita,  til kommunen og til bygda her, for å bu  i Skånevik -  i første omgang i alle fall.  Han er tilsett i 70% stilling som organist, 30% i musikkskulen. Me er glade for at  me har fått organist i  det minste i  delstilling,,  og me ynskjer Kris hjarteleg velkomen.
Fast klokkar og kyrkjetenar har me ikkje i Skånevik Dei verva blir utførte på dugnad av fleire I Fjæra er der fast kyrkjetenar, Aud Markhus,  men klokkarjobben blir gjort på dugnad, mest av Laila Engdal  Som kyrkjetenarar i Skånevik  er desse med:  Dag Vigleik Johnsen,  Torleif Bjerkreim, Peder Ness, Lars Jarle Ness og Liv Tungesvik.

Som klokkarar er desse med:  Siri Eikemo,  Eli Garvik, Magny Lygre og Liv Tungesvik

Og som tekstlesar:  Reidun Marian Grønfur.

|
Det er elles gjort svært mykje anna arbeid i og utanfor kyrkjene   på dugnad.  I mai hadde me dugnad på kyrkjegardane,  der møtte   menneske med river, sag, trillebår o.a.,  og det var mykje pyntelegare å sjå til etterpå.

På hausten  var det vaskedugnad inne i kyrkja i Skånevik.  Støvturking, støvsuging sølvpuss, skaprydding m.m.m.  gjekk unna,  så då vaskebyrået hadde vaska golvet og reinsa teppet etterpå,  var det fint til julefeiringa.

Det er elles nokre karar som har gjort storverk med å saga ned granhekken ved kyrkjevegen,  kvista og brent og fått alt i orden slik at lys og luft kunne koma til.  Stor takk til alle som har vore med på dugnadsarbeid på ein eller annan måte dette året
Gudstenestelivet
Søndagen og gudstenestefeiringa er hovudsaka i kyrkja.  Me har hatt mange fine gudstenester i året  med alt som høyrer med:  Bøner, preike, salmesong, tekstlesing,  nattverd og dåp.

Totalt tal på gudstenester i 2006 var 52,  og tilsaman var det 3672 som deltok på desse.

23 av gudstenestene var med nattverd,  og der var tilsaman 448 nattverdgjester.
16 born vart døypte i 2006,  men 8 av dei bur andre stader.

.8  av gudstenestene var familiegudstenester, ei var samtalegudsteneste, ei konfirmasjonsgudsteneste, ei friluftsgudsteneste i Eikehaugen. Det har òg vore ei gudsteneste i Markhus Bedehus og ei i Ebne Bedehus.  Og i haust då konfirmantane vart presenterte,  var også gullkonfirmantane (50-års-konfirmantane)  innbedne,  og 6 av dei kom.  Det vart ei fin gudsteneste og ei fin stund med kyrkjekaffi på bedehuset etterpå.

Før jul var det lysmesse med konfirmantane.   

Kyrkjekaffi har me hatt fleire gonger i kyrkja og fleire gonger i Bedehuset.  Helselaget lagde i stand ein flott kyrkjekaffi på Bedehuset  i høve hausttakkefesten i 2006 også.  Stor takk fortener dei for den flotte måten dei gjer dette på,  og for at dei alltid er så villige.
Årsfest hadde me 12. mars på Markhus Bedehus etter gudstenesta der.  Det var kyrkjekaffi, årsmelding, rekneskap og det som høyrer med til årsfesten. Og den 19. februar etter gudstenesta  var det årsfest   på Bedehuset i Skånevik.  Me åt middag i lag,  men det var dessverre mange som gjekk heim etter gudstenesta og ikkje tok seg tid til å vera med på årsfesten.

Konfirmantane,  11 i talet,  hadde sin fasteaksjon til  Kirkens Nødhjelp i mars.  Elles er det fint å sjå konfirmantane i kyrkja til gudsteneste,  og me  har  fått lappar med namna deira på,  så me har kvar sin å be spesielt for,  og dei er alle vårt  felles bøneansvar.
Misjonsprosjektet i Mali.  Me har framleis Presteskulen i Bafoulabé i Mali som vårt spesielle prosjekt.  Me hadde ein misjonsfest på Ebne 2. april. 
Diakonien

Føremiddagstreff 6 gonger i året på Bedehuset er eit tiltak som er eit samarbeid  mellom diakoninemnda og Indremisjonen.  30-40 menneske samlast der  til hygge,  mat, andakt, tale, song og musikk og varmt fellesskap.  Dagny Ness som leiar det heile har mange trufaste og gode hjelparar med seg.  Takk til alle.
Mandagskaffien på Gjestgjevargarden i Skånevik held fram som eit samarbeid mellom Diakoninemnda og psykiatritenesta.

Besøkstenesta lever og sitt stille liv.  Og dei som fyller runde år etter 80,  får no besøk frå kyrkjelyden med ein blom og ei helsing.
B/U-inspirasjonssamling.
Det var Etne sin tur å arrangera inspirasjonssamling for leiarane i barne- og ungdomsarbeidet denne våren.  Og diakoninemnda i Etne Sokneråd hadde laga til fin fest på Enge Bedehus  med  nytilsett diakon  frå Stord som talar.  Og ho var svært inspirerande.  Ein flokk på 8-10 personar var møtt fram frå Skånevik,  dei representerte både organisasjonsarbeidet og kyrkja sitt arbeid for barn og unge.

Det er og stor grunn til takk frå  soknerådet for det flotte arbeidet som organisasjonane gjer for barn og unge.  Her må nemnast og takkast Søndagsskulen sitt trufaste og viktige arbeid.  Likeså er det all grunn til å nemna Skånevikspeidarane  som år etter år driv sitt friske arbeid og har ca 40 medlemer 9-15 år.  Stor takk for verdfull  innsats.

Barn og ungdom  har i fleire år vore hovudsatsingsområdet for Soknerådet,  så òg i 2006.

Tripp-trapp har sine faste samlingar annankvar onsdag, i Skånevik og på Sævareid/Fjorden med kjempegodt frammøte.  Dette er noko å takka for,  først og fremst Siri  og leiarane i Fjorden,  som står trufast på.
Dåpsskulen for 6-åringane er eit tiltak som er kome for å bli.  Borna som blir inviterte til å vera med på 7 samlingar på etterjulsvinteren,  er dei som skal ta til på skulen komande haust.  Det finst eit opplegg frå IKO,  men det som Siri og Eli arbeider etter her,  er svært lokalt tilpassa.  På familiegudstenesta Palmesøndag får borna ein barnebibel.

2-åringane  var inviterte til ei familiegudsteneste og fekk då ein CD  med barnebøner og –songar.

19  4-åringar fekk si kyrkjebok  på familiegudstenesta 1. søndag i advent  etter først å ha vore ein ettermiddagsstund i kyrkja på bli kjent med kyrkja-samling.

På denne adventsgudstenesta var også speidarane – som vanleg – med,  dei hadde flaggborg og var med som tekstlesarar.

11-åringane (5. og 6. klasse)  har hatt besøk i klassen av Siri og Gerd Elin  som hadde vore på kurs  om bibelvandring.  Det var svært kjekt for elevar, lærarar og leiarane for kurset.  På ei familiegudsteneste seinare er det meininga at dei skal visa oss noko av det dei lærte.
 Barnekoret blei det slutt med då Solveig slutta,  men me vonar det kan koma i stand att seinare.
Kyrkjekoret har vore i aktivitet heile året,  først med Solveig som dirigent,  seinare med Lars Eirik Tjelflåt.  Koret er med i somme gudstenester.  Det er ikkje så mange med,  det er sterkt ynskjeleg med nye medlemer.

Sævareidmøte 2006  vart halde laurdag 28. januar  med tema: ”Tru som livskraft” Det var John Kristian Rolfsnes som talte,  og det var godt frammøte frå begge sokn både til Morgonbøna i Frette kapell og på Sævareid skule etterpå.
Kyrkjelydskveldar har det vore 3 av i kvart semester. Og det er prestane våre som har innleia om emna.  Vårens emne var : ”Islam – kva er kjernen der?”,  ”Kristne og muslimar – konflikt eller dialog?” og ”Pluralisme – utfordringar,  problem og muligheter.”
Hausten 2006  var emna :  ”Kyrkja si stjerne og skatt”,  ”Kvifor vart Det nye testamentet slik det vart?”  og ”Da Vinci-koden,  sanning eller juks?” Interessante emn til nytte og lærdom.
Desse kyrkjelydskveldane er vel noko av det biskop Ole D. Hagesæter meinte med  ”åndelig grovbrød”,  sikringskost,  som det er viktig å få  med oss.  Han seier i sitt nyårsforedrag: ”Trosopplæringen skal ikke bare være for de små eller for ungdommen.  Hele kristenlivet er livslang læring.”
I avdventstida hadde  me to  julekonsertar.  Først hadde me vår eigen lokale konsert  der kyrkjekoret og Skånevik Musikklag deltok.  Og me hadde bede med som gjester, Etne Musikklag.  Det vart fin konsert,  men ikkje så mykje folk.
Endå nærare jul var Hanne Krogh her med julekonsert,  Der deltok også i lag med henne og hennes folk,  det nystarta Blueskoret  og eit  ad hoc-kor frå barnetrinnet på skulen.  Full kyrkje og fin oppleving.

Bjørgvin Bispedøme har som sin visjon:  ”Saman vil vi gjera Kristus kjend,  trudd, elska og etterfølgd.”  Dette er også målet for vår kyrkjelyd og for soknerådet.   Saman som medarbeidarar var tema  i 2006.
Skånevik,  01.02.07.

 Eli Garvik                                              Magny Lygre                            Liv Tungesvik

Laila Engdal                                          Dag Vigleik Johnsen                     Terje Ness

